Avgerð tikin av 10.03.2003 j. nr. 02S01-0128
Ikki uppgivin uttanlandsinntøka
Skattskylda
§ 1, § 25 og § 25A, stk. 6 í skattalógini
§ 15, stk. 4 b) í norðurlendska tvískattasáttmálanum
· Samandráttur:
Toll- og skattastova Føroya hækkaði skattskyldugu inntøkuna hjá skattgjaldara fyri 1999 við 121.137 kr., sum uttanlandsinntøku, sum ikki var tikin við á sjálvuppgávuna. Skattgjaldarin kærdi avgerðina til kommunalu skattakærunevndina við pástandi um, at hann ikki var skattskyldugur í Føroyum í 1999. Kommunala skattakærunevndin gav Toll- og skattstovuni viðhald í, at skattgjaldarin var skattskyldugur í Føroyum og at uttanlandsinntøkan tí var skattskyldug í Føroyum.
Hesa avgerð kærdi skattgjaldarin til landsskattakærunevndina (Skatta- og avgjaldskærunevndina), sum staðfesti avgerðina hjá kommunalu skattakærunevndini. 

Málslýsing:
Eftir at Toll- og Skattstovan í ár 2000 hevði kannað sjálvuppgávuna hjá kæraranum og gjørt eftirlit í Noregi av møguligari inntøku í 1999, fráboðaði Toll- og Skattstovan í januar 2001, at skattskylduga inntøka kærarans fyri 1999 varð hækkað úr 73.439 kr. til 194.676 kr. Tvs. við 121.137 kr. 

Hesa hækking grundaði Toll- og Skattstovan á, at kærarin í 1999 var skattskyldugur í Føroyum, og sambært upplýsingum úr Noregi hevði kærarin í tíðarskeiðnum apríl til sept. í 1999 havt eina inntøku í Noregi uppá 159.359 kr. Hendan inntøkan var ikki uppgivin til skattingar í Føroyum. 

Við umrokning eftir reglunum í § 25A, stk. 6 í skattalógini (fiskimannafrádráttur) og í § 15, stk. 4 b) í Norðurlendska tvískattasáttmálanum skulu 121.137 kr. av nevndu upphædd skattast í Føroyum.

Avgerðin hjá Toll- og Skattstovuni varð kærd til Kommunalu skattakærunevndina við pástandi um, at skattgjaldarin ikki var skattskyldugur í Føroyum í 1999. 

Eftir at hava roynt at fingið kæraran at dokumentara sín pástand fráboðar Kommunala skattakærunevndin soljóðandi avgerð:

" Tygum hava í skrivi dagf. 15.02.01 kært til Kommunala Skattakærunevndina, tí tygum ikki eru samdur við Toll- og Skattstovu Føroya (T&S) um tað, hesin stovnur hevur kravt tygum eftir.

Samstundis gera tygum í skrivinum vart við, at ymisk skjøl vanta, sum tygum so skuldu senda nevndini so skjótt, tey komu úr Noregi.

Hin 19.02.01 verður biðið um tilmæli frá T&S, men í svarskrivi dagf. 18.03.01 verður biðið um, at øll skjøl í málinum verða latin kærunevndini, áðrenn tilmæli verður gjørt.

Hin 27.02.02 hevur nevndin rykt tygum eftir teim írestandi skjølunum og boðað tygum og nevndini annars til fundar 15.04.02, har tygum munnliga fingu høvið at greiða nevndini frá tygara sjónarmiðum. T&S varð eisini biðin um tilmæli, tá ikki fleiri skjøl komu frá tygum.

Í kæruni verður sagt, at Arendal Kommuna í Noregi hevur flutt tygara búpláss til Føroyar uttan tygara vitandi og vilja. Orsakað av hesum halda tygum, at tygum eru ikki skattskyldugur í Føroyum.

Toll- og Skattstova Føroya sigur í sínum áliti dagf. 07.05.02, at kærarin samb. Fólkayvirlitinum er fluttur heim 04.09.998 og tískil skattskyldugur í Føroyum. Avrit av flytiskjølum og inntøku í Noregi eru viðløgd.

Kommunala skattakærunevndin hevur á fundi 03.06.02 viðgjørt klagu tygara. Nevndin er samd um, at tá tygum ikki kunnu prógva at hava verið skattskyldugur aðra staðir, so eru tygum samb. § 25 í skattalógini skattskyldugur í Føroyum.

Avgerð
Kommunala skattakærunevndin er samd í tilmælinum frá T&S í, at kærarin er skattskyldugur í Føroyum fyri árið 1999. Kærarin kann ikki prógva, at hann hevur verið skattskyldugur í øðrum landi. Harvið er inntøkan í Noreg skattskyldug í Føroyum samb. § 25 í skattalógini. Avgerðin er grundað á skjøl frá T&S við próvskjølum frá Arendal Kommunu til føroysku kommununa og lønarseðli frá advokatfelagi."

Avgerðin varð í juli 2002 kærd til Landsskattakærunevndini.

Kæran og upplýsingar kærarans um málið:
Umframt at gera sjónarmið síni galdandi í skrivum til Landsskattakærunevndina var kærarin 10. mars 2003 á fundi við Kærunevndina og legði fram sjónarmið síni.

Sambært kæraran eigur hann ikki at skattast í Føroyum av inntøkuni, hann hevði í Noregi í tíðarskeiðnum apríl – september 1999, tí tá búði hann ikki og var ikki skattskyldugur í Føroyum. Sambært kæraran hevur Arendal kommuna misskilt hann, tá hann í september 1998 var á kontórinum har. Hann hevði fráboðað kommununi, at hann flutti úr Arendal kommunu til aðra kommunu, men hann visti ikki rættiliga hvørja. Hann skuldi til Føroyar at ferðast, og so tá hann kom aftur til Noregs siga teimum frá, hvørja kommunu hann flutti til. Ístaðin fyri at flyta hann til aðra kommunu í Noregi hevur Arendal kommuna flutt bústaðin til Føroyar. 

Kærarin hevur útvegað skjal dagfest 07.03.02 frá Molde Kommunu. Á hesum skjali er upplýst, at kommunan ikki hevur móttikið nakra inntøkuuppgerð fyri skattgjldaran frá norska firmanum, og tí er hann heldur ikki trektur fyri nakran skatt har. Kærarin greiddi á fundinum 10. mars 2003 frá, at hann ongantíð búði í Molde, men at ætlanin allatíðina var, at hann skuldi verða skrásettur á adressuni hjá reiðarínum, og at tað var hetta, sum ikki var komið uppá pláss. Viðvíkjandi tíðarskeiðnum í Arendal upplýsti kærarin, at har var tað ikki bert talan um eina adressu, men at hann búði har og rindaði skatt har.

Kærarin greiddi eisini frá, at hann hevði avtalu við reiðaríið um, at teir skuldu eftirhalda 4.000 kr. um mánaðin til rindan av skatti í Molde. Hesar 4.000 kr. vóru ískoyti, sum hann annars átti til lønina. Hann hevði ongantíð móttikið nevndu 4.000 kr. og gekk tí út frá, at tær sum avtalað vóru farnar til at rinda skatt. Tað hevði víst seg ógjørligt hjá honum at fingið nakra lønaruppgerð frá reiðarínum, og heldur ikki frá konkursbúnum hevði verið gjørligt at fingið nakra dokumentatión. Tað kom tí sera illa við seinni at fáa at vita, at hann als ikki hevði goldið nakran forskotsskatt í Noregi. 

Toll- og Skattstovan:
Toll- og Skattstovan hevur greitt frá, at sambært fólkayvirlitinum og skjølunum frá Arendal Kommune flutti kærarin 01.01.96 til Arendal Kommune í Noregi. Áðrenn hetta búði hann í føroyskari kommunu, og 04.09.98 vísa skjøl, at skattgjaldrin er fluttur aftur til føroysku kommununa. Kærarin hevur ikki prógvað sín pástand um, at hann búði í Noregi inntil í nov. 1999. Upplýsingar eru um inntøku í Noregi í tíðarskeiðnum apríl – sept. 1999, og at peningurin ikki er skattaður har. Tí metir Toll- og Skattstovan, at kærarin er skattskyldugur í Føroyum í 1999 samsvarandi vanligu bústaðarregluni í § 1, nr. 1 í skattalógini. Eisini verður víst til § 1, nr. 2 í skattalógini, sum ásetir, at persónur, sum hevur havt bústað 4 síðstu árini í Føroyum varðveitir skattskylduna her, uttan so, at hann prógvar, at hann er undir skyldu at gjalda inntøkuskatt uttanlanda. 

Toll og Skattstovan, Stýrið hevur í síni frágreiðing í fyrsta lagi víst til § 1, nr. 1 í skattalógini og víst á, at hevur persónur bústað í Føroyum, er hann skattskyldugur her. Viðmerkt verður, at fær persónur sær bústað í Føroyum uttan samstundis at seta búgv her, so tekur skattskylda sambært § 1, nr. 1 tó ikki við, fyrr enn viðkomandi setist í búgv her. Skattliga verður bústaður mettur at vera, um ein grundar húski, leigar sær íbúð ella á annan hátt vísir, at hann ætlar at hava heimstað sín her.

Stýrið viðmerkir, at tilknýtiseyðkenni t.v.s faktisku umstøðurnar hjá kæraranum eru ikki serliga væl lýstar í málinum, tvs eingir upplýsingar eru, um bústaðurin varð sleptur, tá skattgjaldarin í 1996 fór til Noregs, nær hann reint faktiskt flytur heim aftur til Føroyar, ella hvat tilknýti hann hevur til húsið í føroysku kommununi, sum hann flytur inn í. 

Stýrið vísir í hesum sambandi eisini á, at eftir § 1, nr. 2, pkt. 2 hevur hvør persónur, sum innan 4 tey seinastu árini hevur havt bústað her í landinum fulla skattskyldu, uttan so at hann prógvar, at hann er undir skyldu at gjalda inntøkuskatt uttanlanda. Skattgjaldarin hevur ikki prógvað, at hann eftir 3. september 1998 hevur verið undir skattskyldu uttanlanda.

Stýrið metir tí, at í øðrum lagi hevði ein viðgerð eftir § 1, nr. 2 í skattalógini eisini ført til, at skattgjaldarin frá 4. september 1998 at rokna hevur fulla skattskyldu í Føroyum.

Viðmerkingar og avgerð frá Skatta- og avgjaldskærunevndini:
Pr. 1. januar 2003 eru Landsskattakærunevndin, Tollkærunevndin og Mvg. kærunevndin løgd saman til eina nevnd, kallað "Skatta- og avgjaldskærunevndin", sum samstundis yvirtók alt virksemi hjá gomlu nevndunum. Viðgerðin og avgerðin av hesum máli er tí førd frá Landsskattakærunevndini til Skatta- og avgjaldskærunevndina. Skatta- og avjgaldskærunevndin hevði fund 10. mars og tók tá avgerð í málinum.

Skatta- og avgjaldskærunevndin viðmerkti, at m.a. § 1, stk. 1 nr. 1 og 2 í skattalógini viðvíkja spurninginum, nær ein persónur hevur fulla skattskyldu í Føroyum. Í hesum reglum er ásett soleiðis:

§ 1. Fulla skattskyldu hevur:
1. Hvør persónur, ið hevur bústað í Føroyum.
2. 1) 2) 25) Hvør persónur, sum innan 4 tey seinastu árini hevur havt bústað her í landinum, uttan so at hann prógvar, at hann er undir skyldu at gjalda inntøkuskatt uttanlands. Tað er tó ein treyt, at skattingin ikki fer fram eftir reglum, sum eru eyðsýnt lagaligari enn skattareglurnar í Føroyum. Landsstýrismaðurin í skattamálum avger, um inntøkuskattingin uttanlands má metast sum eyðsýnt lagaligari enn eftir skattareglunum í Føroyum. Avgerðin, um skattingin uttanlands eyðsýnt kann metast sum lagaligari enn eftir skattareglunum í Føroyum, verður tikin út frá eini heildarmetan. Eisini hevur tað týdning fyri metingina, um ein verulig inntøkuskatting fer fram, um inntøkuskattingin sum meginregla fevnir um allar inntøkur, uttan mun til hvaðani tær stava, og um inntøkuskattingin fer fram eftir reglunum galdandi fyri persónar búsitandi har.
Persónur, sum kemur undir fulla skattskyldu eftir nevndu reglum, hevur sambært § 25 í skattalógini skyldu at rinda skatt í Føroyum av øllum skattskyldugum inntøkum sínum uttan mun til, hvar tær eru vunnar. 

Persónur, sum er fult skattskyldugur í Føroyum, kann eisini eitt nú vegna uppihald og arbeiði koma undir skattskyldu aðrastaðni. Tá so er, verður mangan talan um tvískatting, t.v.s. tvey lond krevja skatt av somu inntøku. Hendan trupulleika hava flest lond loyst við at gera sínamillum tvískattaavtalur, sum áseta, hvørt av landinum hevur rættin til skattin av tí ávísa inntøkuslagnum ella við at gera internar reglur um "frádrátt" fyri goldnan uttanlandaskatt. Noreg og Føroyar hava í Norðurlendsku tvískattaavtaluni frá 1998 gjørt avtalu um m.a., hvørji av londunum hava rættin til at skatta fiskiinntøku, tá keldulandið (har inntøku er frá) og bústaðarlandið ikki eru tey somu.

Kærarin búði í Føroyum inntil 1.01.96, tá hann sambært Fólkayvirlitinum flutti til Noregs. Frá Toll- og Skattstovuni er upplýst, at tá var kærarin giftur og hevði húski í Føroyum. 23.01.97 vóru kærarin og konan separerað. 29.11.99 eru tey aftur skrásett sum gift, tí tá varð seperatiónin tikin aftur. Kærarin kom tó aftur til Føroyar longu í sept. 1998 og hevur síðani tá ikki havt bústað í Noregi. Somuleiðis vísa upplýsingarnir hjá Toll- og Skattstovuni, at skattskyldan til Føroyar ongantíð er hildin uppat, t.v.s. hon er ongantíð slept. Toll- og Skattstovan hevur, tá tey gjørdu eftirlit í 2000, og tá tey góvu ummæli av málinum, ikki havt hesar umstøður fyri eyga, og hava tí av misgáum viðgjørt málið sum ein spurningur um, nær skattskyldan hjá kæraranum kann taka við aftur eftir reglunum í § 1, nr. 1 jfr. § 7, stk. 1, t.v.s. nær hann aftur hevur stovnað bústað í Føroyum, ella um skattskyldan eftir § 1, nr. 2 tekur við aftur.

Hetta metir Skatta- og avgjaldskærunevndin ikki vera heilt rætt, tí tá skattskyldan ongantíð er slept, er kærarin framhaldandi fevndur av § 1, nr. 1, tí hann hevur sín skattliga bústað í Føroyum. Hetta framgongur eisini av rundskrivi nr. 2 frá 8. februar 1994 frá Toll- og Skattstovuni um skattskylduna. 

Spurningurin í hesum máli er tí ikki so nógv, um kærarin aftur hevur stovnað skattskyldu í Føroyum, men heldur um inntøkan innivunnin í Noregi í 1999 skal skattast í Føroyum ella í Noregi. Var skattskyldan hildin uppat, so kundi skattskyldan eins og Toll- og Skattstovan vísir á verið "stovnað" aftur í september 1998, tí tá hevur kærarin ikki prógv um at vera undir inntøkuskatting aðrastaðni, og hann hevur ikki prógv fyri øðrum bústaði í Noregi, og ei heldur prógv fyri at hava goldið skatt í Noregi av umrøddu inntøkuni.

Í hesum sambandi viðmerkti Skatta- og avgjaldskærunevndin, at hon, sum málið er lagt fram frá Toll- og Skattstovuni, hevur valt at avmarka viðgerðina til bert at fevna um 1999-skattsetingina og soleiðis ikki viðgera árini 1996 - 1998.

Sambært Toll- og Skattstovuni er inntøkan, sum kærarin vann í Noregi í 1999, fiskiinntøka. Sambært grein 15, stk. 4 a) í norðurlendska tvískattasáttmálanum frá 1998 verður slík inntøka skattað í tí landi, skattgjaldarin er heimahoyrandi t.v.s. í hesum føri í Føroyum. Av hesum grundum og at kærarin í 1999 býr í Føroyum avgjørdi Skatta- og avgjaldskærunevndin at staðfesta avgerðina hjá Kommunlu skattakærunevndini um, at kærarin er skattskyldugur í Føroyum í 1999, og at hann skal skattast í Føroyum av inntøkuni, hann hevur vunnið í Noregi sama ár. 

Avgerðir hjá Skatta- og avgjaldskærunevndini eru endaligar innan fyrisitingina men kunnu leggjast fyri Føroya Rætt. Hetta skal tó verða gjørt innan 3 mánaðar frá móttøku av avgerðini."

